
UDHËRRËFYES 
MBI 
PLANIN VJETOR TË AKTIVITETEVE TË KOMISIONIT TË KËSHILLIMIT AD HOC


  Qëllimi i Udhërrëfyesit 

Udhërrëfyesi synon të pasqyrojë në mënyrë praktike mënyrën se si mund të funksionojë dhe të organizojnë punën Komisioni i Këshillimit Ad Hoc. Komisioni(et) e Këshillimit Ad Hoc është strukturë operative nëpërmjet të cilës Këshilli Konsultativ kryen vlerësimin substantial (në meritë) të projekaktit dhe dhënien e opinionit/rekomandimit(eve) në funksion të ushtrimit të dialogut konstruktiv ndërmjet qeverisjes qendrore dhe vetëqeverisjes vendore.

Nisur nga natyra e punës së Komisionit, është e rëndësishme të ndërtohet një plan pune i qartë që është në përputhje me mënyrën e funksionimit të Këshillit të Ministrave: natyrës së akteve si dhe dinamikës së vendimmarrjeve të ekzekutivit. Këshilli i Ministrave si rregullon vepron në përputhje me VKM për miratimin e programit të përgjithshëm analitik të projektakteve, që do të paraqiten për shqyrtim në Këshillin e Ministrave gjatë vitit përkatës-PPAP si dhe Planin Kombëtar për Integrimin Evropian. Këto dy VKM përmbajnë listë të detajuar të akteve që synon të miratoj Këshilli i Ministrave, ministrinë përgjegjëse si dhe afatet e synuara/parashikuara. 

Nisur nga parashikimet e VKM nr.244 datë 17.4.2024 “Për mënyrën e organizimit e të funksionimit të Këshillit Konsultativ të Qeverisjes Qendrore me Vetëqeverisjen Vendore”  dhe Rregullores së Brendshme të Këshillit Konsultativ, veprimtaria e Komsiionit, ndahet në këto katër shtylla kryesore:
(i) planifikimi i veprimtarisë në Janar sipas PPAP-së/planit kombëtar të integrimit evropian;
(ii) vlerësimi i projektpropozimeve sipas PPAP-së/ jashtë PPAP-së, sipas rastit (depozitimit);
(iii) vlerësimi i projektbuxhetit në Shtator-Nëntor;
(iv) raporti përfundimtar vjetor.

	I — Planifikimi i veprimtarisë 
Hartimi i planit vjetor nënkupton një vlerësim të projektakteve që synon të miratoj Këshilli i Ministrave duke evidentuar prioritetet/interesin nga këndvështrimi i pushtetit vendor.
	Janar

	II — Vlerësimi i projektpropozimeve
Sipas PPAP-së / jashtë PPAP-së, sipas rastit (depozitimit); ky është aktiviteti kryesor i Komisionit që kryen vlerësimin paraprak të nismave ligjore. Pavarëisht ekzistencës së PPAP, Këshilli i Ministrave paraqet për mendim shumë nisma ligjore që nuk janë pjesë e planit. 
	Shkurt – Dhjetor

	III — Vlerësimi i projektbuxhetit
Analiza financiare dhe miratimi i buxhetit. Dialogu paraprak me Ministrinë e Financave është thelbësor për shqyrtimin që do të bëhet në Dhjetor në Kuvend. 
	Shtator-Nëntor

	IV — Raporti vjetor
Dokumentim dhe raportim i rezultateve vjetore: numër mbledhjesh, aktesh të vlerësuara, takime konsultuese, akte të propozuara nga NJVV-të etj.
	Janar i vitit pasardhës për vitin paraardhës


↺  Cikël i ri — procesi rifillon çdo vit nga Hapi I
1. Hapi I nis gjithmonë në muajin Janar me planifikimin e veprimtarisë.
1. Hapi II ndjek dy rrugë paralele sipas rastit: brenda ose jashtë kuadrit të PPAP-së.
1. Hapi III lidhet me ciklin e miratimit të buxhetin vjetor
1. Hapi IV mbyll ciklin vjetor me një raport gjithëpërfshirës.

  I. Planifikimi i veprimtarisë

Brenda muajit Janar të çdo viti kalendarit, Komisioni bën një vlerësim të projektakteve të rendituara në VKM-në përkatëse për miratimin e programit të përgjithshëm analitik të projektakteve, që do të paraqiten për shqyrtim në Këshillin e Ministrave gjatë vitit përkatës-PPAP si dhe në Planin Kombëtar për Integrimin Evropian. Këto akte përbëjnë bazën për vlerësimin e nismave ligjore që do të ndërmarrë Këshilli i Ministrave dhe rëndësia/efektet përkatëse për pushtetin vendor. 
Ky moment përbën hapin e parë për vendosjen e dialogut me ministrinë/institucionin përkatës në mënyrë që të realizohet përfshirja në kohë e pushtetit vendor dhe të evitohen vendosja përpara “faktit të kryer”. Në këtë fazë, filtrohen ato akte që rregullojnë ose ndikojnë drejtpërdrejt në ushtrimin e të drejtave dhe detyrimeve të njësive të vetëqeverisjes vendore — pra ato që meritojnë vëmendjen e pushtetit vendor. 
⚖ Procesi i vlerësimit të akteve duhet të përmbyllet brenda muajit Janar të vitit kalendarik. [Neni 12 §2, Rregullorja]
Rezultati i këtij vlerësimi i paraqitet mbledhjes plenare të parë të Këshillit Konsultativ. Lista e akteve të evidentuara përmban për çdo titull akti, institucionin përgjegjës, afatin e pritshëm të paraqitjes dhe aspektet specifike që prekin funksionet dhe kompetencat e pushtetit vendor. Kjo listë bëhet baza e Programit të Punës Vjetor, që miratohet me mirëkuptim ndërmjet anëtarëve dhe publikohet në faqen zyrtare të Këshillit.

  II.  Vlerësimi i projektpropozimit(eve) 

Ritmi i punës dhe mbledhjet e komisionit
Nga Shkurti e deri në Dhjetor të vitit kalendarit komisioni funksionon në bazë të mbledhjeve të rregullta. Si rregull, mbledhjet mbahen javën e fundit të muajit — një cikël i mjaftueshëm për të lejuar studimin e projektaktit (çështjeve) koordinimin e qëndrimeve ndërmjet palëve si dhe përgatitjen e rekomadimeve. Gjithësesi, Komisioni duhet të tregoj gadishmëri për të vlerësuar edhe akte që paraqiten si rast urgjence dhe nevoje, sidomos ato që lidhen me integrimin evropian.  
Çdo mbledhje komisioni fillon me çështjen substanciale: shqyrtimi i aktit ose çështjes sipas rendit të ditës. Relatori prezanton vlerësimin e tij mbi projektligjin ose çështjen — duke u ndalur veçanërisht në efektet e pritshme mbi ushtrimin e të drejtave dhe detyrimeve të njësive të vetëqeverisjes vendore. Kjo prezantim nxit diskutimin ndërmjet anëtarëve, i cili synon të identifikojë jo vetëm problemet e teknikës juridike, por ndikimin real në jetën e bashkive dhe komunave.
Shqyrtimi i akteve që lidhen me integrimin evropian
Çështjet e agjendës evropiane meritojnë vëmendje të veçantë. Megjithatë, shqyrtimi i akteve të acquis mund t’i nënshtrohet kufizimeve në lidhje me detyrimin e përafrimit dhe për rrjedhojë hapësira e rekomadimeve mund të jetë më e ngushtë. Komisioni mund të propozojë vetëm aspekte që lehtësojnë zbatimin për njësitë e vetëqeverisjes vendore — si afate tranzitore, mekanizma financiarë shtesë apo udhëzime të qarta implementimi.
Nismat ligjore proaktive nga njësitë e vetëqeverisjes vendore
Nëse gjatë shqyrtimit identifikohen mangësi sistematike që kërkojnë ndërhyrje ligjore — dhe nëse instrumentet ekzistuese juridike nuk e adresojnë dot problemin —përfaqësuesit e njësive të vetëqeverisjes vendore mund të propozojnë proaktivisht nisma për ndryshime legjislative. Propozimi fillimisht diskutohet në parim në mbledhjen plenare; nëse Këshilli e miraton nevojën, komisioni e harton nismën si dokument formal që argumenton objektivat, justifikon nevojën për ndryshim dhe parashikon ndikimin ekonomik, financiar, social dhe mjedisor në nivel vendor.
⚖ Nisma i dërgohet ministrisë përgjegjëse ose institucionit propozues bashkë me procesverbalin e diskutimeve. [Neni 21 §2, Rregullorja]

  III.  Vlerësimi i projektbuxhetit 

Vlerësimi i projektbuxhetit gjatë periudhës Shtator–Dhjetor i çdo viti kalendarit përbën element thelbësor të punës së Komisionit. 

Projektbuxhetit duhet vlerësuar në kohë me qëllim që gjetjet/rekomandimet të jenë gati për tu diskutuar në mbledhjen plenare të muajit tetor që zhvillohet vetëm për buxhetin e shtetit dhe projekligjet financiare që lidhen e njësive të vetëqeverisjes vendore (pika 27 i VKM-së 244/2024). Diskutimet janë relevante edhe për diskutimet në Dhjetor në Kuvend ku përfaqësuesit e NJVV-ve ngrenë pretendimet për ndryshime në projektligjin për buxhetin e shtetit. 

Shqyrtimi i projektbuxhetit mund të jetë krahas projektakteve të tjera që janë sjellë për mendim pranë Këshillit Konsultativ. 

  IV. Raporti vjetor 

Në janar të çdo viti pasardhës duhet të jetë gati raporti i veprimtarisë së Komisionit që i paraqitet Këshillit Konsultativ.
Si rregull, në dhjetor Komisioni përfundon vlerësimet projektakteve dhe, nëse ka çështje të papërmbushura nga programi i punës, vendos nëse ato do të mbarten në vitin pasardhës apo do të konsiderohen të përmbyllura. Në këtë periudhë, mund të organizohet edhe seanca e fundit dëgjimore, nëse anëtarët e qeverisjes vendore kanë identifikuar çështje urgjente që duhet të adresohen nga qeverisja qendrore.

Raporti nuk duhet të ketë përmbajtje vetëm statistikore (numër mbledhjesh, projektaktesh të vlerësuara, rekomandime të para parasysh, të rrëzuara etj.), por duhet të përfshijë analizë mbi veprimtarinë (nëse mjafton vetëm një Komision apo nevojitet krijimi i ndonjë Komisioni tjetër), sfidat, çështjet e pazgjidhura si dhe të jap rekomandime për mënyrën e organizimit të punës në vitet pasardhëse.
⚖ Raporti vjetor i komisionit bëhet pjesë e analizës vjetore të aktivitetit të Këshillit Konsultativ. [Neni 10 §5, Rregullorja]
Nga pikëpamja institucionale, mbledhja plenare e Dhjetorit/ ose Janarit vendos nëse komisioni do të vazhdojë funksionimin në vitin pasardhës. 
  Vendimi mbi vazhdimësinë është moment kyç i llogaridhënies institucionale: ai shërben si  reflektim mbi eficiencën dhe efektivitetin e Komisionit dhe nëse ai ka shërbyer si faktor i forcimit të e dialogut subtancial (teknik) midis qeverisjes vendore–qendrore.

  V.  Sekretariati Teknik  

Sekretariati Teknik (AMVV) ka një rol që shpesh mbetet i padukshëm, por është thelbësor për mbarëvajtjen e punë në Komsion dhe Këshill. Sekretariati përgatit procesverbalet e mbledhjeve brenda shtatë ditëve — dokumente që nuk janë vetëm akte formale, por instrument transparence dhe llogaridhënie. Çdo rekomandim i bashkëlidhet dokumentacionit të procesit vijues të vendimmarrjes të Këshillit të Ministrave (Ministrisë, Agjencive Qendrore), pasi kjo është mënyra se si qëndrimi i qeverisjes vendore bëhet pjesë zyrtare e dosjes së nismës ligjore.
Sekretariati harton raportin vjetor të plotë të Këshillit Konsultativ, bazuar edhe në gjetjet/rekomandimet e Raportit të Komsionit Ad Hoc. Për të hartuar këtë Raport, Sekretariati mbështetet edhe në dokumentet model për ndjekjen e rekomandimeve të Këshillit Konsultativ. 

  VI.  Parimet e procesit 

Në thelb të veprimtarisë së Komisionit qëndrojnë parimet e sanksionuara në VKM nr.244/2024 dhe nenin 2 të Rregullores: 
· informimi dhe konsultimi i ndërsjelltë, 
· bashkëpunimi dhe dialogu konstruktiv, 
· angazhimi i shoqatave përfaqësuese, 
· transparenca, 
· eficienca; dhe 
· respektimi i autonomisë vendore. 
Këto parime përbëjnë bazën për çdo vendim vendim/qëndrim substancial të komisionit.
Informimi i ndërsjelltë nënkupton shkëmbin të informacionit që në krye të herës mbi ndryshime ligjore me ndikim të drejtpërdrejtë në pushtetin vendor. Ky parim e detyron komisionin të angazhojë në kohë, të komunikojë qartë dhe të jetë proaktiv në identifikimin e çështjeve, jo vetëm reaktiv ndaj nismave të të tjerëve.

Respektimi i autonomisë vendore nënkupton se komisioni nuk ka si objektiv imponimin e qëndrimeve, por ushtrimin e influencës ligjore në procesin e vendimmarrjes qendrore — nëpërmjet argumentit, evidencës dhe konsensusit të arritur ndërmjet anëtarëve. 
  Eficienca dhe efektiviteti i punës së Komisionit nuk matet vetëm nga numri i mbledhjeve të mbajtura ose i rekomandimeve të dhëna — por nga cilësia e dialogut, nga ndikimi i vërtetë i rekomandimeve në vendimmarrjen qendrore dhe nga ndërtimi gradual i besimit institucional ndërmjet dy niveleve të qeverisjes.

  PËRFUNDIME/KONKLUZIONE

Plani i veprimit të aktivitetit vjetor të Komisionit Këshillimor Ad Hoc është një dokument që synon të bëj dialogun institucional midis qeverisjes qendrore dhe vendore më kuptimplotë, efektiv dhe të qëndrueshëm. Çdo fazë e përmendur në këtë Plan ka kuptim dhe efekt të mëvetshëm: në Janari vendosen bazat e punës së strukuruar, faza e diskutimit të buxhetit shërben si sprovë për dialogun, dhe Dhjetori shërben për një analizë për punën dhe hapat e mëtejshëm.
Angazhimi i anëtarët të komisionit është element thelbësor për mbarëvajtjen e punës dhe zhvillimit të dialogut cilësor. Ekspertiza e tyre teknike duhet gërshetuar me vullnetin për t'u dëgjuar reciprokisht, gadishmërinë për kompromis të drejtë dhe qasjen se dialogu institucional sjell rezultate të drejta dhe gjithëpranuara.

